
1. Անհրաժեշտությունը
Նախագծի մշակումը պայմանավորված է ՀՀ կառավարության 2020 թվականի մարտի 26-ի N 355-Լ որոշմամբ հաստատված «Արտադրողականության խթանման նպատակային ծրագրի» (այսուհետ՝ Ծրագիր) գործիքակազմի արդիականացման և դրա արդյունավետության բարձրացման անհրաժեշտությամբ։
Ծրագրի կիրառման ընթացքում կուտակված փորձը ցույց է տալիս, որ գործող կարգավորումները, լինելով ընդհանուր բնույթի և տնտեսության լայն շրջանակների համար կիրառելի, չեն ապահովում բավարար տարածքային և ոլորտային թիրախավորում։ Միաժամանակ տնտեսության կառուցվածքային փոփոխությունները, ներդրումային միջավայրի զարգացումը և ոլորտային ռազմավարական առաջնահերթությունները պահանջում են ծրագրի ճկունության բարձրացում և պետական աջակցության առավել նպատակային ուղղորդում։
Նախագիծը նպատակ ունի բարձրացնել պետական աջակցության թիրախայնությունը, ապահովել ֆինանսական շուկայում մրցակցության խթանումը, ինչպես նաև ծրագրի ֆինանսական ռեսուրսների արդյունավետ վերաբաշխումը՝ առանց պետական բյուջեի ծախսային բեռի էական աճի։

2. Ընթացիկ իրավիճակը և առկա խնդիրները
ՀՀ կառավարության 2020 թվականի մարտի 26-ի N 355-Լ որոշմամբ հաստատված տնտեսության արդիականացման նպատակային ծրագիրը հանդիսանում է տնտեսավարողների ներդրումային ակտիվության խթանման առանցքային գործիքներից մեկը։
Ծրագրի իրականացումը 2022–2025 թվականների ընթացքում ապահովել է շուրջ 471 մլրդ ՀՀ դրամ կուտակային վարկային և լիզինգային պորտֆելի ձևավորում՝ պետական աջակցության և մասնավոր ներդրումների միջինում 1։10 լծակավորման հարաբերակցությամբ, ինչը վկայում է ծրագրի բարձր ներդրումային արդյունավետության մասին։ Միաժամանակ ծրագրի կիրառման փորձը բացահայտել է մի շարք համակարգային սահմանափակումներ․
· սուբսիդավորվող վարկերի և լիզինգների վերաֆինանսավորման հնարավորության բացակայությունը սահմանափակում է ֆինանսական շուկայում մրցակցությունը և տնտեսավարողների ֆինանսական ճկունությունը,
· մարզերում հյուրանոցային ենթակառուցվածքների զարգացումը չի իրականացվում պետական քաղաքականության առաջնահերթություններին համահունչ նպատակային ուղղորդմամբ,
· արևային էլեկտրակայանների արագ ընդլայնումը ստեղծում է էներգահամակարգի բալանսավորման և տեխնիկական կայունության ռիսկեր, ինչպես նաև առկա է թափոնների մշակման և ոչնչացման, նյութերի վերականգնման և շրջանաձև տնտեսության ներդրման ուղղությամբ տնտեսական խթանների անբավարարություն։ Վերոնշյալ հանգամանքները պայմանավորում են ծրագրի գործիքակազմի արդիականացման անհրաժեշտությունը։ 

3. Կարգավորման առարկան և առաջարկվող լուծումները
Նախագծով առաջարկվում է․
1) Սահմանել տնտեսավարողների իրավունքը՝ սուբսիդավորվող վարկային/լիզինգային պայմանագրերը տեղափոխելու մեկ ֆինանսական կազմակերպությունից մյուսը՝ պահպանելով պետական աջակցությունը։
2) Սահմանել բարենպաստ սուբսիդավորման պայմաններ ՀՀ մարզերում (բացառությամբ Երևանի) հյուրանոցային տնտեսության օբյեկտների կառուցման և վերակառուցման համար՝ նպաստելով զբոսաշրջության զարգացմանը։
3) Ծրագրի նպատակային գործունեությունների ցանկից հանել արևային էլեկտրակայաններում էլեկտրաէներգիայի արտադրության (ՏԳՏԴ 35.11.5 դաս) համար նախատեսված համակարգերի ձեռքբերման ֆինանսավորումը՝ նոր սուբսիդավորվող պայմանագրերի մասով։
4) Ծրագրի շրջանակում ներառել Թափոնների մշակում և ոչնչացում, նյութերի վերականգնում տնտեսական գործունեության տեսակներ (ՏԳՏԴ 38.2-38․3)՝ խթանելով շրջանաձև տնտեսության մոդելների ներդրումը։

4. Ակնկալվող արդյունքները
Նախագծի ընդունմամբ ակնկալվում է բարձրացնել պետական աջակցության թիրախայնությունն ու տնտեսական արդյունավետությունը՝ ձևավորելով տնտեսության համակարգային արդիականացման անհրաժեշտ նախադրյալներ։
Նախագծի իրականացումը կնպաստի ռազմավարական նշանակություն ունեցող ոլորտների՝ էներգահամակարգի տեխնիկական հուսալիության բարձրացմանը, կխթանի մարզերում զբոսաշրջային ենթակառուցվածքների զարգացման գործընթացները, ինչպես նաև «կանաչ» և շրջանաձև տնտեսության սկզբունքների ներդրումը։ Միաժամանակ կբարձրանա ներդրումային միջավայրի ճկունությունը, կընդլայնվեն տնտեսավարողների ֆինանսական հնարավորությունները և կխթանվի արտադրողականության աճը։

5. Նոր ուղղությունների ընդհանուր ֆինանսական ազդեցության ամփոփ գնահատականը
5.1. Ռեսուրսների վերաբաշխում և ֆիսկալ տարածք Նախագծով առաջարկվող նոր ուղղությունների ֆինանսավորումն իրականացվելու է նաև Ծրագրի ներքին ռեսուրսների օպտիմալացման հաշվին: Մասնավորապես, արևային էներգետիկայի ուղղությամբ նոր պայմանագրերի դադարեցումը հնարավորություն է տալիս վերաբաշխել 2022-2025թթ. ընթացքում ձևավորված շուրջ 4.0 մլրդ ՀՀ դրամի ֆիսկալ տարածքը դեպի նոր ռազմավարական ոլորտներ՝ առանց բյուջետային զուտ ծախսի աճի:
5.2. Ոլորտային ազդեցության ճշգրտված գնահատական
· Հյուրանոցային տնտեսություն. Ներդրումային փուլում ԱԱՀ-ի գծով գեներացվող մուտքերը (5-10 մլրդ դրամ) պետական բյուջե են վճարվում կանխանցիկ կերպով (միանվագ): Սա հնարավորություն է տալիս ամբողջությամբ ծածկել աջակցության ողջ ժամկետի (36 ամիս) համար անհրաժեշտ սուբսիդավորման հանրագումարային ծախսերը (4.5-9 մլրդ դրամ) հենց ծրագրի մեկնարկային փուլում:
· Թափոնների մշակում և ոչնչացում, նյութերի վերականգնում․ Տարեկան 2-3 մլրդ ՀՀ դրամ կանխատեսվող պորտֆելի դեպքում սուբսիդավորման բեռը կկազմի շուրջ 120-240 մլն ՀՀ դրամ, ինչը լիովին հավասարակշռվում է նոր ձևավորվող տնտեսական ակտիվությամբ:
Նախագծի իրականացումը հանգեցնելու է պետական բյուջեի ծախսերի կառավարելի աճի, որը չի գերազանցում Ծրագրի տարեկան բյուջեի 8 %-ը: Ծախսերը կարող են մասնակիորեն փոխհատուցվել արևային էներգետիկայի մասով ազատվող միջոցների և ներդրումային փուլում ձևավորվող հարկային մուտքերի հաշվին։
1) Հյուրանոցային տնտեսության ուղղություն․
Մարզային հյուրանոցային ենթակառուցվածքների զարգացման ուղղությամբ նախատեսվող աջակցությունը հիմնված է շուկայում առկա ներդրումային պահանջարկի և առաջարկի անհամաչափության գնահատման վրա։ Կանխատեսվում է, որ ծրագրի շրջանակում հյուրանոցային տնտեսության օբյեկտների կառուցման և վերակառուցման ուղղությամբ կարող է ձևավորվել տարեկան շուրջ 30–60 մլրդ ՀՀ դրամ նոր վարկային պորտֆել։
Հյուրանոցային տնտեսության ուղղությամբ նախատեսվող աջակցությունը նպատակ ունի խթանել Հայաստանի Հանրապետության մարզերում (բացառությամբ Երևան քաղաքի) նոր հյուրանոցային ենթակառուցվածքների ստեղծումն ու վերակառուցումը։ Շուկայում առկա ներդրումային հետաքրքրվածության գնահատականների հիման վրա կանխատեսվում է, որ տվյալ ուղղությամբ կարող է ձևավորվել տարեկան շուրջ 30–60 մլրդ ՀՀ դրամ ներդրումային պորտֆել։
Պետք է հաշվի առնել, որ նշված պորտֆելի ամբողջ ծավալը չի ձևավորում նույն տարվա պետական բյուջեի անմիջական սուբսիդավորման բեռ, քանի որ սուբսիդավորման ծախսերը ձևավորվում են փուլային՝ վարկերի փաստացի տրամադրման ժամանակացույցից, վարկավորման կառուցվածքից, արժույթից, մարման գրաֆիկներից և սուբսիդավորման ժամկետի ընթացքում կատարվող վճարումներից կախված։ Հյուրանոցային ուղղության գծով պետական բյուջեի փաստացի տարեկան լրացուցիչ բեռը նախնական գնահատմամբ կարող է կազմել շուրջ 100–250 մլն ՀՀ դրամ՝ կախված տվյալ տարվա ընթացքում ձևավորվող պայմանագրերի ծավալից և ակտիվությունից։
Հյուրանոցային տնտեսություն․ ներդրումային փուլում շինարարական և հարակից ծառայությունների մասով կարող են ձևավորվել ԱԱՀ-ի և այլ հարկային մուտքեր, որոնք կարող են մասնակիորեն հավասարակշռել տվյալ ուղղության բյուջետային ազդեցությունը։
Միաժամանակ, հաշվի առնելով, որ սուբսիդավորման ծախսերը ձևավորվում են փուլային՝ վարկերի փաստացի տրամադրման, մարման գրաֆիկների և սուբսիդավորման ժամկետի ընթացքում, տվյալ ուղղության տարեկան փաստացի բեռը կախված կլինի տվյալ տարում ձևավորվող պայմանագրերի ծավալից և կառուցվածքից։
2) Թափոնների մշակման և ոչնչացման, ինչպես նաև նյութերի վերականգնման ուղղություն․
Ծրագրի շրջանակում ՏԳՏԴ 38.2-38․3 դասերի (թափոնների մշակում և ոչնչացում, նյութերի վերականգնում) գործունեության ներառումը ձևավորում է ծրագրի «կանաչ» բաղադրիչը և բխում է նաև ՀՀ վարչապետի մոտ 2026 թվականի փետրվարի 10-ին կայացած խորհրդակցության N Վ/33-2026 արձանագրության 4.2-րդ կետով տրված հանձնարարականից, որով ՀՀ էկոնոմիկայի, ՀՀ շրջակա միջավայրի և ՀՀ տարածքային կառավարման և ենթակառուցվածքների նախարարություններին հանձնարարվել է քննարկել թափոնների վերամշակման՝ որպես տնտեսության առանձին ճյուղի զարգացման խթանման (աջակցության ծրագրի իրականացման) հարցը։ 
Համաձայն ոլորտային՝ Հայաստանում թափոնների վերամշակման և ոչնչացման,  նյութերի վերականգման տեխնոլոգիական վերազինման ներկայիս պահանջարկը գնահատվում է տարեկան շուրջ 2.5–3.5 մլրդ ՀՀ դրամ։
Հիմք ընդունելով նշված պորտֆելը և սուբսիդավորման սահմանված դրույքաչափերը՝ դրամով վարկերի դեպքում՝ 6 %, դրամով լիզինգի դեպքում՝ 8 %, պետական բյուջեի տարեկան ծախսային բեռը կարող է կազմել շուրջ 120–180 մլն ՀՀ դրամ՝ վարկավորման դեպքում և շուրջ 160–240 մլն ՀՀ դրամ՝ լիզինգի դեպքում։ Այսպիսով, տվյալ ուղղության միջինացված տարեկան բեռը գնահատվում է շուրջ 180–200 մլն ՀՀ դրամ, ինչը կազմում է ծրագրի միջին տարեկան բյուջեի շուրջ 3–4 %։ Տվյալ ուղղության ներառումը նպաստում է նոր տնտեսական ակտիվության և հարկային բազայի ձևավորմանը, երկրորդային հումքի շուկայի զարգացմանը, ներմուծվող հումքային ռեսուրսներից կախվածության որոշակի նվազեցմանը, ինչպես նաև թափոնների կուտակման և շրջակա միջավայրի վրա բացասական ազդեցության հետ կապված երկարաժամկետ ռիսկերի մեղմմանը։ Հետևաբար, ՏԳՏԴ 38.2-38.3 դասերի ներառումը ծրագրում դիտարկվում է որպես տնտեսապես հիմնավորված և պետական քաղաքականության առաջնահերթություններից բխող միջամտություն՝ ուղղված ներդրումների խթանմանը, ռեսուրսների արդյունավետ օգտագործմանը և շրջակա միջավայրի պահպանությանը։

6. Հայաստանի Հանրապետության պետական բյուջեի վրա ազդեցությունը
Նախագծի տրամաբանությունը հիմնված է ռեսուրսների վերաբաշխման սկզբունքի վրա, որի շրջանակում նոր ներդրումային ուղղությունների ֆինանսական բեռը որոշ չափով հավասարակշռվում է գործող այլ ուղղությունների սահմանափակմամբ։
Կատարված հաշվարկների համաձայն՝ նախագծով նախատեսվող նոր ուղղությունների ներառման արդյունքում ձևավորվող տարեկան լրացուցիչ սուբսիդավորման բեռը գնահատվում է շուրջ 230–400 մլն ՀՀ դրամ, ինչը գործող միջին տարեկան մակարդակի (մոտ 5–6 մլրդ ՀՀ դրամ) համեմատ հանգեցնում է ծրագրի շրջանակում իրականացվող տարեկան սուբսիդավորման ծախսերի մոտ 4–7 %-ի չափով աճի։ Նշված մակարդակը ֆիսկալ կայունության տեսանկյունից գնահատվում է որպես կառավարելի և պետական բյուջեի համար էական լրացուցիչ ռիսկեր չի առաջացնում։
Ֆիսկալ հավասարակշռումն ապահովվում է հետևյալ գործոնների հաշվին․
1) Ռեսուրսների օգտագործման արդյունավետության բարձրացում
Նախագծով սահմանափակվում է արևային էլեկտրակայանների (ՏԳՏԴ 35.11.5 դաս) մասով նոր սուբսիդավորվող պայմանագրերի կնքումը։ Հաշվի առնելով, որ 2022–2025 թվականներին այս ուղղությամբ փաստացի սուբսիդավորումը կազմել է շուրջ 4 մլրդ ՀՀ դրամ, նշված սահմանափակումը հնարավորություն է տալիս կանխել ֆինանսական միջոցների հետագա կենտրոնացումը տվյալ ուղղությամբ և դրանք նպատակային ուղղորդել առավել բարձր տնտեսական ազդեցություն ձևավորող ուղղություններ։
2) Հարկաբյուջետային և տնտեսական դրական ազդեցություն
Նոր ուղղությունների ներառումը նպաստում է ներդրումային ակտիվության աճին և տնտեսական գործունեության ընդլայնմանը՝ ձևավորելով հավելյալ հարկային մուտքեր և տնտեսական բազմապատկող ազդեցություն․
· հյուրանոցային տնտեսություն. ներդրումային փուլում ձևավորվում են ԱԱՀ-ի և եկամտային հարկի մուտքեր, իսկ շահագործման փուլում՝ կայուն հարկային հոսքեր՝ զբաղվածության և ծառայությունների ծավալի աճի հաշվին, 
· շրջանաձև տնտեսություն. թափոնների մշակման և ոչնչացման, ինչպես նաև նյութերի վերականգնման ուղղության զարգացումը ձևավորում է նոր տնտեսական գործունեություն և հարկային մուտքեր՝ միաժամանակ նվազեցնելով շրջակա միջավայրի վրա բացասական ազդեցության հետ կապված երկարաժամկետ ծախսերը։ 
Այսպիսով, նախագծի իրականացումը հանգեցնում է պետական բյուջեի ծախսերի որոշակի աճի, սակայն այն գտնվում է կառավարելի միջակայքում և կարող է մասնակիորեն հավասարակշռվել ներդրումային ակտիվության ընդլայնման, հարկային մուտքերի աճի և ծրագրի ռեսուրսների առավել նպատակային վերաբաշխման միջոցով։

7.	Նախագիծը մշակող մարմինները
Նախագիծը մշակվել է ՀՀ էկոնոմիկայի նախարարության կողմից:

8. Կապը ռազմավարական և ոլորտային փաստաթղթերի հետ
Նախագծի ընդունման անհրաժեշտությունը բխում է «Զբոսաշրջության մասին» օրենքով սահմանված պետական քաղաքականության իրականացման շրջանակում զբոսաշրջային կենտրոնների զարգացման, ենթակառուցվածքների արդիականացման և մասնավոր ներդրումների խթանման նպատակներից, Կառավարության 2026 թվականի հունվարի 8-ի N 30-Լ որոշմամբ հաստատված Զբոսաշրջության զարգացման 2026–2030 թվականների ռազմավարական ծրագրի դրույթներից։
Միաժամանակ, համահունչ է Հայաստանի Հանրապետության կառավարության 2021–2026 թվականների գործունեության ծրագրին, Հայաստանի վերափոխման ռազմավարություն 2050-ին։

